Оқытудың жаңа технологияларын қолданудың тиімділігі

Қазіргі жаһандану дәуірінде әлем қарқынды дамып келеді. Білім беру жүйесінде де үлкен өзгерістер орын алуда. Уақыт ағымына сай білім беру үрдісіне жаңа технологиялардың енуі — заман талабы. Сондықтан да бүгінгі күннің өзекті мәселесі — оқытудың заманауи технологияларын тиімді пайдалану арқылы сапалы білім мен тәрбие беру.
Жаңа технология дегеніміз не?  
Жаңа технология – білім алушы мен оқытушы арасындағы оқу үдерісін жеңілдетуге, тиімді ұйымдастыруға, шығармашылыққа жетелеуге, білімді меңгертуді жеделдетуге арналған инновациялық құралдар мен әдістердің жиынтығы. Бұған мультимедиалық технологиялар, интерактивті тақта, қашықтан оқыту платформалары (Kundelik.kz, Google Classroom, Zoom, Microsoft Teams, Moodle), жасанды интеллект негізінде жасалған көмекші құралдар, сандық оқулықтар мен білім беру ойындары жатады.
Оқытудың жаңа технологияларын қолданудың тиімді тұстары:
1. Оқу үдерісін жекелендіру.  
Жаңа технологиялардың көмегімен әр оқушының қабілетіне қарай білім беру мүмкіндігі артады. Мысалы, бейімделген тапсырмалар, деңгейлік тапсырмалар, өзіндік тестілеу құралдары оқушылардың жеке білім алу траекториясын қалыптастырады.
2. Білім беру сапасын арттыру.
Жаңа технологиялар оқушылардың тапсырмаларын тез тексеріп, сол мезетте кері байланыс беруге жағдай жасайды. Бұл — оқу үдерісінің нәтижелілігін арттырады.
Шетелдік тәжірибеден мысал:  
Финляндия, Сингапур, Эстония, Оңтүстік Корея сияқты елдер білім беру жүйесіне технологияны ерте енгізіп, нәтижесінде білім сапасы бойынша алдыңғы қатарда тұр. Бұл елдерде оқушылар тек теорияны емес, практика мен өмірмен байланысты дағдыларды меңгереді. Олар үшін интерактивті орта, дербес жұмыс, жобалау әдісі басты орында.
Бүгінгі заман – ақпараттық технологияның шарықтап дамыған дәуірі. Білім беру жүйесінде де заманауи талаптарға сай болу үшін технологияларды тиімді пайдалану – басты міндеттердің бірі. Әсіресе, оқушының есте сақтау қабілетін, сөздік қорын байыту мен сөйлеу мәдениетін жетілдіруде цифрлық құралдардың, платформалардың және интерактивті тапсырмалардың орны ерекше.
Есте сақтау қабілетін арттырудағы технологияның рөлі де маңызды.  
Біріншіден, оқушылардың назарын аударып, ақпаратты есте сақтауын күшейту үшін көрнекілік маңызды. Бұл ретте мультимедиалық слайдтар, анимациялар, видеоматериалдар мен интерактивті ойындар қолданылады. Мысалы, Quizlet, Kahoot, Wordwall сияқты платформаларда есте сақтауға бағытталған тапсырмалар (жұптарын табу, сәйкестендіру, флеш-карталар) оқушының ойлауын белсендіреді, қайталап бекітуге мүмкіндік береді. Сонымен қатар, сандық технологиялардың дамыған кезінде, оқушылардың сөздік қорын дамыту үшін тиімді тапсырмалар үйлестіруіміз керек. Себебі сөздік қорды молайту – тіл дамыту жұмысының өзегі. Ол үшін оқушыларға жаңа сөздерді интерактивті форматта меңгерту тиімді. Суретті сөздіктер жасау — Canva, PowerPoint арқылы сөзге сай сурет пен мысал келтіріп, шағын презентация әзірлеудің ықтималдығы басым болады. Сонымен қатар, синоним-антоном, омоним табу ойындары — оқушылардың тілдік бірліктерді тануына ықпал етсе, цифрлық диктант, онлайн викториналар – жаңа сөздерді жазу және мағынасын түсіну арқылы есте қалдыруға көмектеседі.  
Сөйлеу мәдениеті – оқушының өз ойын анық, сауатты, әсерлі жеткізе білу қабілеті. Бұл дағдыларды қалыптастыру үшін төмендегідей технологиялық тапсырмалар ұсынылады:  
-  Подкаст немесе бейнежазба жасау — оқушы өз дауысы арқылы мәтін оқып, ой бөліседі, сөйлеу мәнерін жетілдіреді.  
- Рөлдік ойындар мен дебат форматындағы онлайн сұхбаттар — өз пікірін дәлелдеуге, сөйлеу құрылымын сақтауға үйретеді.  
-  Google Docs арқылы бірлескен мәтін жазу — ойды жүйелі құрастыру мен грамматикалық сауаттылықты арттырады.
Ақпараттық технологиялар арқылы берілген тапсырмалар оқушыны қызықтырып, белсенді қатысуына жол ашады. Бұл – тек білімді меңгеру құралы ғана емес, сонымен бірге баланың танымын, ойлауын, тіл байлығын, сөйлеу мәдениетін дамытуға үлкен мүмкіндік. Мұғалімдер үшін маңыздысы – осы технологияларды оқу мақсатына сай іріктеп, шығармашылықпен қолдану. Сонда ғана нәтижелі білім беру процесі қалыптасады.
Жаңа технологияларды қолдану — бұл жай ғана құрал емес, ол — мұғалім мен оқушының тиімді әрекеттесу алаңы. Цифрлық сауаттылық — болашақ білім берудің негізі. Сондықтан әрбір педагог өз тәжірибесінде технологияларды шебер пайдаланып, үздіксіз ізденіс үстінде болуы тиіс. Технология – мұғалімнің орнын баспайды, бірақ оны тиімді қолданып, оқытуды жаңа деңгейге көтере алады.
Білімді ұрпақ — жарқын болашақтың кепілі. Ал заманауи технология — сол білімді ұрпақты тәрбиелеудегі сенімді серік.
